
UKA 2013/77, 84 & 85 
Kim Kielsen 

Aningaasaateqarfimmi aningaasat katersat ileqqaakkallu erniaat taamaallaat ator-
neqarsinnaaneri siunertaralugu Aatsitassarsiornermi Aningaasaateqarfik pillugu 
Inatsisartut inatsisaannut nr. 6, 5. december 2008-meersumut allannguutissamik 
saqqummiussinissaannik Naalakkersuisut peqquneqarnissaannut Inatsisartut aala-
jangiiffigisassaattut siunnersuut. 

Kalaallit Nunaata Aatsitassarsiornermi Aningaasaateqarfia pillugu Inatsisartut 
inatsisaata nr. 6, 5. december 2008-meersup allanngortinneqarnissaanut Naalak-
kersuisut peqquneqarnissaannut Inatsisartut aalajangiiffigisassaattut siunnersuut, 
imaalillugu Inatsisartut ukiut tulleriissut aappassaanni nunatta karsiata naatsor-
suutaanik aatsaat akuersereeraangata aningaasaateqarfik aallartinneqartassasoq, 
aatsaallu ukiumi naatsorsuiffiusumi aatsitassanit isertitat 10 millioner kroninit an-
nertunerusimappata. Inatsisartut inatsisaat ukiup tullissaani 1. januarimi atuutilis-
saaq imaluunniit Naalakkersuisut aalajangiippata siusinnerusukkut. 10 millioner 
kronit taaneqartut Inatsisartut ukiumi pineqartumi Aningaasaqarnermut inatsisaat 
naapertorlugu ataatsimut isigalugu akit akissarsiallu nalingannut naleqqussarneqar-
tassapput. 

Kalaallit Nunaata Aatsitassarsiornermi Aningaasaateqarfia pillugu Inatsisartut 
inatsisaata nr. 6, 5. december 2008-meersup allanngortinneqarnissaanut kingusin-
nerpaamik FM2014- imi Naalakkersuisut peqquneqarnissaannut Inatsisartut aala-
jangiiffigisassaattut siunnersuut, imaalillugu Kalaallit Nunaata Aatsitassarsiornermi 
Aningaasaateqarfia pillugu Inatsisartut inatsisaanni aatsitassarsiornermit isertitanut 
paasinninnera Namminersorneq pillugu inatsimmi aatsitassarsiornermit isertitanut 
paasinninnermit immikkoortinneqassasoq. Allannguinermi tigussaasumik atortut, 
soorlu oliamik maqisuunnginnissamut atortut, illuutit sanaartukkalluunniit allat ator-
tullu Kalaallit Nunaata Aatsitassarsiornermi Aningaasaateqarfiani aatsitassarsior-
nermit isertitatut naatsorsuutigineqannginnissaat allanneqartariaqarpoq. 
(Inatsisartuni ilaasortaq, Naaja Nathanielsen, Inuit Ataqatigiit) 

Siullermeerinninneq. 

Aatsitassanut periusissiaasimasut akuersissutigineqarnerannut atatillugu aammalu aatsi-
tassarsiornermik ingerlerlatsinerni isertitasanik ilimasunneq aatsitasarsiornermi aningaa-
saateqarfimmik 2004-mi pilersitsinermut tunngaviupput, aatsaalli 2008-mi inatsit Inatsisar-
tunit isumaqatigiittunit akuersissutigineqarpoq. 

Namminersorlutik Oqartussat aatsitassanit isertitaajumaartussat inuiaqatigiit aningaasa-
qarnerata patajaatsuunissaa eqqarsaatigalugu ungasinnerusumik isigisumik iluanaarfiu-

sumillu atorneqarnissaata pingaarnertut qulakkeernissaa toqqammavigalugu Aatsitassar-
siornermi aningaasaateqarfik pillugu inatsisip akuersissutiginerani siunertarineqarpoq. 

Aatsitassat pillugit inatsimmut siunnersuummi, norskit naalagaaffiata olie og pensionsfon-
dia isumassarsiorfigineqarpoq. 

Aatsitassanit isertinneqartut annertusiartortinneqarnissaat, Aatsitassarsiornermi aningaa-
saateqarfiup pilersinneqarneranut siunertanut pingaarnernut ilaavoq, taamaalilluni kingu-
aariit tulliuttut aamma pisuussutinit isertitanit, naluneqanngitsutut ataasiaannarluni qallor-
neqarsinnaasunit, iluaquserneqarsinnaaqqullugit.  

Taamaalillunittaaq Aatsitassarsiornermi aningaasaateqarfik kinguaariinni tulleriinni pin-
ngortitap iluaqusiussaanik naapertuuttumik qulakkeerinninnermi sakkunut ilaavoq, soorlut-
taaq aningaasaateqarfiup iluanaarutisiai kisimik atorneqartussaasut. 

Soorlu oqaatigineqareersoq taamanikkut Inatsisartuusut Aatsitassarsiornermi aningaasaa-
teqarfiup aningaasaataasa kinguaariinnit tullernit iluaqutigineqartussaanerat tamarmiullutik 
isumaqatigivaat, soorluttaaq aningaasaateqarfiup aningaasaataasa pisariaqanngitsumik 
killeqanngitsumilllu atorneqannginnissaat aamma isumannaarniarneqartoq, taamaasior-
nermi aningaasaqarnerup isasoorneranik kinguneqarsinnaammat. Taamaammaat aatsi-
tassat pillugit inatsisip siunertaasa aalajangiusimanissaat politikikkut patajaatsorujussuar-
mik ingerlatsisariaqarnermik pisariaqartitsivoq. 

Aatsitassarsiornermi aningaasaateqarfiup akuersissutigneqarnerani, inatsit Inatsisartunik 
Naalakkersuisunilluunniit pituttuisuutinnagu akuersissutgineqartoq, siunnersuuteqartup 
oqaatigaa, tamannalu aamma taamanikkut Naalakkersuisuusut akissuteqaataanni ersip-
poq, Siumumiit Partii Inuit-niillu siunnersuuteqartup taamatut ilimagisaqarnera ilumoor-
nerassavarput, piffissarlu iluatsillugu Inatsisartut Naalakkersuisulluunniit sukkulluunniit 
atuuttut inatsimmik allannguisinnaanermik periarfissaqarnerat siunnersuuteqartumut ilisi-
matitsissutigissallutigu, taamaalillunilu amerlanerussuteqartut inatsisip allanngortinnera-
tigut Aatsitassarsiornermi aningaasaateqarfiup siunertarisaanik allaanerusunik aningaasa-
nik atuisinnaallutik, taamaattumillu Naalakkersuisut kikkuujumaartulluunniit aningaasanik 
atuinerminni pissuserissaarnissaat pingaaruteqarpoq, taamaaliornikkut Aatsitassarsior-
nermi aningaasaateqarfimmi pingaarnertut siunertarineqartut malittarisassallu kinguaariin-
nit aggersunit iluaqutigineqarsinnaaqqullugit. 

Inatsisartuni ilaasortat Aatsitassarsiornermi aningaasaateqarfimmi siunertanik taakkunin-
nga nangitsillutik ingerlatsiinnarnissat Siumup Partii Inuit-llu qularutiginngilaat, taamaam-
mallu sukkulluunniit Aatsitassarsiornermi aningaasaateqarfimmut aningaasat kinguaariin-
nut tullernut iluaqutigineqartussanngorlugit illikartitat killeqangitsumik atorneqaratarsinnaa-
nerat aarleqqutiginagu, naak tamatumani pissutsit assigiinngitsut arlallit apeqqutaasinnaa-
galuartut, tassani inuiaqatigiinni soqutigisaqaqatigiit aalajangersimasut pisortat anin-
gaasartuutaannik annertusaanissamut tatisineri ilaapput. 

Kalaallilli Nunaanni aningaasarsiornermut siunnersuisooqatigiit, Kalaallit Nunaanni Aatsi-
tassarsiornermut aningaasaateqarfik pillugu inatsimmik sukaterinissamik erseqqissaanis-
samillu kaammattuutaa Siumup Partii Inuit-llu arajutsisimanngilaat. 

Imm. 84 pillugu: 

”Ukiut marluk tulleriillugit Landskarsip naatsorsuutaanik, ukiumut aatsitassarsiornermit il.il. 
isertitat 10 mio. koruuninik annertunerusunik akuersineq”. 

Siunnersuuteqartup eqqortumik paasissutissiineratut, taamanikkut Naalakkersuisuusut 
Aatsitassarsiornermut aningaasaateqarfiup atuutilerneranut atatillugu aningaasat killiliun-
neqartut 5 mio. koruuniniit 75 mio. koruuninut qaffanneqarnissaat pillugu siunnersuuteqar-
put. Ataatsimiitiutaliamili sukumiisumik suliarinninnerup kingorna, ataatsimiititaliap ISUMA-
QATIGIITTUP isumaliutersuutimini Naalakkersuisut aningaasanik annertussusiliinerminni 
75 mio. koruuninik killiliinerat isumaqatiginngilaat, akerlianillu ataatsimiititaliaq 10 mio. ko-
ruuninik killiliinissamik kissaateqarpoq. Taamanikkut ataatsimiititaliaasup isumaqatigiissup 
allannguutissatut siunnersuut Aatsitassarsiornermut aningaasaateqarfiup aallartinneqar-
nerani aningaasanik 10 mio. koruuninik annertussusiliisoq saqqummiuppaa. Allanguutis-
satut siunnersuut taanna, Inuussutissarsiornermut ataatsimiititaliap UKA 12-imi saqqum-
miussaa, siunnersuuteqartup maanna aalajangiiffigisassatut siunnersuutaanut toqqamma-
viuvoq. Maannalu aammaarluta ajornartorsiummik tassannga isummeqqittariaqarnerput 
uggornarpoq, ingammik suliaq UKA 12-imi naammassineqarsinnaagaluartoq eqqarsaati-
gissagaanni. Pissutsit erseqqinngitsut toqqammavigalugit taamanikkut naalakkersuisuuti-
taqartut Inuussutissarsiornermut Ataatsimiititaliami ilaasortaatitaasa isumaliutissiissut UKA 
12-imi agguaanneqareersoq, imarisamik allannguinissaq kissaatigaat. Tamannalu taama-
nikkut Naalakkersuisunut ilaasortap tatineqarnerata sakkukillisarnissaanik isaatsiffigineqar-
nissaa tunngaviugunarpoq. Tamannalu qinersinermik suaaruteqarneq sioqqullugu immik-
koortup matuma pineqartup naammassillugu UKA 12-imi akuersissutigineqanngitsoornera-
nut eqqortumik patsisaavoq, tamannalu siunnersuuteqartup tunngavilersuutimini eqqaana-
veersaaqqissaarpaa. 

Sinnersuuteqartulli suliap pingaassussaanik paasinninnera Siumup Partii Inuit-llu nuan-
naarutigaat, periarfissarlu atorlugu siunnersuut manna saqqummiullugu, tassanilu siun-
nersuuteqartup maanna naalakkersuisuusut siunnersuut 2012-imi akuersissutigineqarsi-
masuuppat 75 mio. koruunit tikillugit atuisimasinnaanerat pitsaasutut isigigunanngilaa. 
Taamanikkut naalakkersuisuutitaqartut aningaasanik 75 mio. koruuninik killiliinissamik si-
unnersuutaat, Kalaallit Nunaanni Aatsitassarsiornermut aningaasaateqarfik pillugu 
inatsimmik 2008-mi suliarinninnermi, aningaasanik akisussaassuteqartumik atuinissamik 
taamanikkut Naalakkersuisuusut siunertaannut akerliuvoq. 

Naak siuliani oqaatigisat oqaatigereeraluarlugit, taamaattoq qaqugukkut Aatsitassarsior-
nermut aningaasaateqarfiup aallartisarsinnaaneranut aningaasanik killiliilluni ataatsimoo-
russamik politikikkut siunnerfilerneq Siumup Partii Inuit-llu nuannaarutigaat. Inatsisartut 
ukiuni marlunni tulleriittuni Landskarsip naatsorsuutaanik, aatsitassarsiornermit isertitanik 
10 mio. koruuninit annertunerusunik imaqartunik akuersineriatigut kiisalu inatsit ukiumi tul-
liuttumi 1. januar aallarnerifigalugu, immaqaluunniit Naalakkersuisunit piffissamik aalajan-
gerneqartukkut atuutilertarnissaa pillugu aalajangiiffigisassatut siunnersuut manna Siumup 
Partii Inuit-llu isumaqatigaat.  

Siunnersuullu mannarpiaq Inuussutissarsiornermut Ataatsimiititaliaasimasumi UKA 2012-
imi sukumiisumik oqaluuserereersimagatsigu, siunnersuutip aammaarluni Aatsitassarsior-
nermut Ataatsimiititaliami oqaluusereqqinnissaa pisariaqartutut isiginngilarput. Taamaam-
mat siunnersuut ataatsimiititaliami suliarineqarnissaanik innersuunnagu aappassaaniigas-
sanngortinneqassasoq Siumup Partii Inuit-llu inassutigaat. 

Imm. 85 pillugu: 

Aatsitassat pillugit Inatsit maanna ukiuni tallimani atuussimalereerpoq, taamaammallu im-
mikkoortunik nalimmassartariaqarsinnaasunik peqarsinnaalluni – tamannalumi inatsisar-
tuusimasuni Inuussutissarsiornermut ataatsimiititaliami qaqugukkut aningaasanillu killilius-
sat qanoq annertutigisut inatsimmik atulersitsinissamik kinguneqartarnissaat pillugu siun-
nersuummik suliarinninnermini aalajangiutereeraa. 

Siunnersuuteqartup sinnersuummini innersuussutigisaatut atortorissaarutit, assersuutiga-
lugu uuliaarluernermik akiuiniarnermi atortut, illuutit imaluunniit atortorissaarutit allat kiisalu 
atortut Aatsitassarsiornermi aningaasaateqarfimmi isertitatut nalunaarsorneqartannginnis-
saat Siumup Partii Inuit-llu pissusissamisoortippaat, suliniutimmi taakku ungasinnerusoq 
isigalugu ingerlatsineq, aserfallatsaaliinerlu pissutigalugu nalikinnerulersussaammata, 
tamannalumi Inuussutissarsiornermut ataatsimiititaliaasimasup maluginiarlugulu tikkuaa-
vigaa. 

Tamanna tunngavigalugu Siumup Partii Inuit-llu sinnersuut taperserpaat, Aatsitassallu pil-
lugit Inatsimmi teknikikkut aaqqiissutit kisimik pineqarnerat pissutigalugu annertunerusu-
mik oqaaseqarfiginiarnagu. 

Siumup Partii Inuit-llu pitsaasumik siunertaqarluartumillu oqallinissaq qilanaaraat, siun-
nersuuteqartorlu siunnersuutaanik qujassuteqarfiumallugu. 


